
Izazovi životne sredine nikada nisu bili prisutniji nego danas. Rastuća 

potrošnja, industrijalizacija i urbanizacija ugrožavaju ne samo održivost  

životne sredine u kojoj živimo, već i zdravlje ljudi širom svijeta. Problemi 

životne sredine, kao što su gubitak biodiverziteta, zagađenje vode, vazdu- 

ha i tla, iscrpljivanje resursa, klimatske promjene i prekomjerno korište- 

nje zemljišta, sve više ugrožavaju sisteme za održavanje života na Zemlji. 

Tradicionalni linearni model, koji podrazumijeva ekstrakciju, proizvodnju, 

korištenje i zatim odbacivanje materijala i toka energije, pokazao se neodr- 

živim sa aspekta potreba budućih generacija. Početkom XXI vijeka, u eko- 

nomskim, tehničkim i drugim naukama, postepeno počinje razrada sasvim 

novog koncepta pod nazivom cirkularna ekonomija koji je prepoznat kao 

ključna pretpostavka za očuvanje prirodnih resursa i zaštite životne sre- 

dine. Model cirkularne ekonomije podrazumijeva da se resursi održavaju 

koliko god je dugo moguće, uz minimalnu proizvodnju otpada. Preporučuje 

se kao pristup privrednom rastu koji je u skladu sa održivim ekološkim 

i ekonomskim razvojem. Cirkularna ekonomija postaje sve popularnija u 

svim privrednim djelatnostima i nacijama širom svijeta. Tranzicija do cir- 

kularne ekonomije sa regenerativnim procesima koji stvaraju cirkularna 

(kružna) rješenja u poljoprivredi, energetici, industriji, građevinarstvu i  

uslugama, postali su neophodni za dugoročnu održivost, sa smanjenim kli- 

matskim rizicima, očuvanjem prirodnih resursa i biodiverziteta. Cirkularna 

ekonomija je dobila zamah u protekloj deceniji, prvenstveno kroz pristup 

praktičara kao što je Fondacija Elen Makartur, koja je direktno pozicionira- 

na u diskursu „zelenog rasta“. 

Cirkularna ekonomija je dio nove strategije rasta Evropske unije, Kine, 

Japana, kao i drugih država, sa ciljem poboljšanja efikasnosti upotrebe ma- 

terijala i energije. Kako bi promovisala tranziciju na cirkularnu ekonomiju,  

Evropska unija je pokrenula regulatorni paket kojim se postavljaju ciljevi 

upravljanja otpadom i ohrabruju države članice da stvaraju više vrijednosti  

od proizvoda tokom njihovog životnog ciklusa. Implementacija cirkularne 

ekonomije je jedna od glavnih tema za evropske kreatore politika, posebno 

kada su u pitanju zaštita životne sredine i ekonomski razvoj. U nekim manje 

razvijenim državama, kao što je Bosna i Hercegovina, cirkularna ekonomija 

je još uvijek relativno nova i nedovoljno zastupljena tema, kako za donosi- 

oce odluka i politika, tako i za privredne subjekte i građane. Potpisivanjem 

Sofijske deklaracije o Zelenoj agendi za Zapadni Balkan, Bosna i Hercegovina 

se obavezala na niz konkretnih akcija, uključujući sprovođenje mjera u 

oblasti cirkularne (kružne) ekonomije. Međutim, primjena ovog koncepta 

u postojećem pravnom i strateškom okviru predstavlja veliki izazov, poseb- 

no napredak u usaglašavanju sa pravnim okvirom za upravljanje otpadom 

(odredbe koje regulišu reciklažu, plastiku, hemikalije, eko-dizajn i dr.). U 

oblasti upravljanja otpadom, kao ključnom konceptu cirkularne ekonomije, 

i dalje dominira linearni pristup po principu „prikupi i odloži“, umjesto in- 

tegralnog i održivog upravljanja otpadom koji je zasnovan na cirkularnosti. 

Cilj ove knjige je istražiti razvoj koncepta cirkularne ekonomije, od vre- 

mena kada kao termin još nije zaživio, ali se nametnula potreba za boljom 

organizacijom iskorištavanja resursa i materijala zbog globalnog rasta sta- 

novništva i neracionalne potrošnje. U cilju ispravnog definisanja koncepta 

cirkularne ekonomije i upoznavanja svih njenih karakteristika, reći ćemo 

nešto više o linearnom modelu koji opisuje tradicionalni način bavljenja pi- 

tanjima otpada, resursa, i koji donosi ekonomske gubitke za proizvođače i 

potrošače. Neprestani industrijski rast, u kojem prevladava upravo linearan 

model, usmjeren je na iskorištavanje fosilnih goriva, što je u suprotnosti s 

cirkularnim modelom koji pretpostavlja diverzifikaciju resursa i značajno 

smanjenje emisije stakleničkih gasova. U ovoj knjizi istražićemo implikaci- 

je provođenja cirkularnog modela, njene ekološke, društvene i ekonomske 

prednosti. Pored prednosti koje donosi cirkularna ekonomija, analiziraće- 

mo i njene izazove i nedostatke, odnosno prepreke koje bi mogle otežati i 

odložiti uspostavljanje cirkularnog modela. Vidjećemo šta je to podstaklo 

Evropsku uniju, Kinu, Japan, kao i neke druge države, da primijene princi- 

pe cirkularnog modela i prenesu ih u svoje zakonodavstvo. Fokusiranje na 

literaturu i službene dokumente iz oblasti cirkularne ekonomije omogu- 

ćava nam da sagledamo širi društveni, politički i kulturni okvir, kao i pro- 

mjene u prioritetima i diskursu Evropske unije, koja nastoji da bude uzor 

mnogim drugim državama. Naučnici su klasifikovali i sintetizovali različite 

teorijske i empirijske studije prema različitim kriterijumima: prema porije- 

klu, principima, poslovnim modelima, metodama implementacije i sl. Cilj 

ove studije je da sintetizuje mnogobrojna prethodna istraživanja i iskustva 

različitih zemalja u procesu prelaska na cirkularnu ekonomiju, te sagleda 

mjesto i ulogu BiH u ovoj tranziciji, uz preporuke za prevazilaženje prepre- 

ka u cilju njegove uspješne primjene u svakodnevnoj praksi. 

Glavni doprinos ove knjige je u tome što je ovo prva naučna monogra- 

fija o cirkularnoj ekonomiji objavljena na prostoru Bosne i Hercegovine.  

Najhitniji izazov za BiH leži u oblasti upravljanja otpadom, koja zahtije- 

va radikalne promjene – odnosno napuštanje starih praksi i fokusiranje 

na odvojeno prikupljanje otpada, te iskorištavanje njegovih materijalnih 

i energetskih vrijednosti. Iz tog razloga, knjiga analizira glavne probleme 

uspostavljanja integralnog sistema upravljanja otpadom, te uključuje iden- 

tifikaciju spornih pitanja i postavljanje budućih ciljeva u procesu tranzicije 

ka cirkularnoj ekonomiji. 

Jedna od namjera ove knjige je približiti debate o konceptu cirkularne 

ekonomije široj publici, prvenstveno u BiH, i povećati njen uticaj u litera- 

turi, ali i praksi. Glavni doprinos ove publikacije je sveobuhvatna analiza 

okvira cirkularne ekonomije i praktičnog značaja implementacije za rege- 

nerativnu ekonomiju i prirodno okruženje. Okvir naglašava kombinovani 

pogled na tri glavna aspekta, tj. životnu sredinu, resurse i ekonomske ko- 

risti. Takođe se naglašava da je neophodna zajednička podrška svih zainte- 

resovanih strana kako bi se koncept cirkularne ekonomije uspješno imple- 

mentirao u velikim razmjerama. 

 

 
Knjiga je posvećena mojoj porodici, 

u znak zahvalnosTi za svu podršku i razumijevanje. 

Autor 

